
Is-sessjoni plenarja din il-ġimgħa
mill-5 sa 8 ta' Lulju

• qgħad, inxurans għaż-żgħażagħ, dejn pubbliku
• sorveljanza finanzjarja

Din l-aħħar sessjoni plenarja fi Strasburgu qabel is-sajf. Ġeneralment tkun waħda
ippakkjata għaliex il-Parlament ikun irid jagħlaq ħafna rapporti. Ta' interess kbir hu
r-rapport li ser jiġi ppreżentat nhar it-Tnejn fuq il-qgħad taż-żgħażagħ u r-relazzjoni
li dan għandu mas-sitwazzjoni preżenti ekonomika. L-immaniġġjar tal-bioskart, is-
sitwazzjoni politika tal-Kosovo, l-akwakultura huma ċertament ta' interess għall-qarrej
Malti.

Tistgħu tkomplu ssegwuna matul il-ġimgħa li ġejja hekk kif inkomplu naġġornawkom kuljum
minn Strasburgu.

Gazzetta

• banek, kriżi finanzjarja, laħam minn animali klonati
• dħaħen industrijali, vjaġġar u drittijiet

Il-Parlament imexxi 'l quddiem il-limitazzjoni tal-bonuses tal-banek. Test miftiehem bejn
in-negozjaturi tal-Parlament Ewropew u l-Kunsill dwar il-ħtiġijiet ta' kapital tal-banek u l-
bonuses ser jiġi diskuss mill-MEPs nhar it-Tlieta u mistenni li jiġi vvutat nhar l-Erbgħa. Ir-
rapporteur tal-Parlament ħadem biex jiġu introdotti limiti fuq il-bonuses u t-test miftiehem
issa jipprevedi l-ewwel limitazzjoni li qatt saret fuq il-bonuses tal-banek. Il-banek għandhom
ukoll jkollhom bażi ta' kapital aktar soda minn dik li kellhom qabel il-kriżi finanzjarja.

Bżonn ta' iżjed ħidma fuq is-sorveljanza finanzjarja. Nhar it-Tlieta, l-MEPs għandhom
jiddiskutu s-sorveljanza tal-organizzazzjonijiet finanzjarji fil-livell tal-UE, kif ukoll il-poteri li
l-korpi ta' sorveljanza tal-UE għandu jkollhom. Għalkemm għadu mhuwiex ikkonfermat, il-
votazzjoni dwar il-pożizzjoni tal-Parlament f'dan il-qasam huwa mistenni li jsir l-Erbgħa.
SWIFT: lejn sistema għat-trattament tad-dejta fl-Ewropa stess. Erba' xhur ilu, il-Parlament
ċaħad il-ftehim SWIFT dwar l-iskambju tad-dejta bankarja mal-Istati Uniti. Din il-ġimgħa, l-
MEPs huma mistennija japprovaw it-test rivedut wara negozjati mal-Kunsill u l-Istati Uniti,
bl-għan li l-UE jibda jkollha sistema li tkun tevita kull transferiment lejn pajjiżi terzi ta' dejta
mhux issortjata.

Aktar drittijiet għall-passiġġieri fl-ivvjaġġar bil-vapur, xarabank u kowċ . Passiġġieri li
jivvjaġġaw bil-vapur għandhom jiksbu drittijiet ġodda, simili għal dawk stipulati fiċ-Charter
tal-UE dwar id-drittijiet tal-passiġġieri tal-ajru, wara votazzjoni fil-plenarja li hija mistennija
tikkonferma ftehim li ntlaħaq mal-Kunsill. Il-leġiżlazzjoni l-ġdida tkopri l-kumpens għal
dewmien u kanċellazzjonijiet, ħlasijiet fil-każ ta' inċidenti u assistenza għall-passiġġieri
b'diżabilità.

Laħam minn annimali klonati jitneħħa minn fuq il-menu?. Laħam u prodotti tal-ħalib minn
annimali klonati u d-dixxendenti tagħhom jistgħu jiġu pprojbiti fl-Ewropa jekk il-Parlament
isegwi emendi li ddaħħlu mill-MEPs fil-Kumitat għall-Ambjent f'abbozz ta' liġi ġdida dwar ikel
innovattiv.

Regoli aktar stretti għall-emissjonijiet industrijali. Arja aktar nadifa u prestazzjoni
ambjentali aħjar huma l-għanijiet ta' regoli li qed ikunu aġġornati u li jeffettwawa eluf ta'
fabbriki industrijali fl-UE. Limiti aktar stretti qed ikunu proposti, b'mod partikolari fil-ħruġ fl-
arja tal-ossidi nitrużi (nitrous oxides), id-diossidu tal-kubrit (sulphur dioxide) u partiċelli tat-
trab, li huma ħżiena għas-saħħa u għall-ambjent.

L-MEPs mistennija jappoġġjaw l-applikazzjoni tal-Iżlanda għal sħubija fl-UE. Id-deċiżjoni li
ħadu l-mexxejja tal-UE dan l-aħħar sabiex jinfetħu diskussjonijiet għal sħubija mal-Iżlanda
se tkun suġġetta għal vot fil-Parlament nħar il-Ħamis. Il-prospett li l-Iżlanda ssir it-28 Stat
Membru tal-UE ntlaqa' mill-Kumitat għall-Affarijiet Barranin, li saħaq ukoll li l-kontroversja
dwar ripagamenti li jrid jagħmel dan il-pajjiż applikant lill-gvernijiet Britanniku u Olandiż
għandhom jiġu solvuti fuq bażi bilaterali.

L-MEPs se jivvutaw dwar il-futur tas-servizz diplomatiku tal-EU . Il-ftehim milħuq min-
negozjaturi tal-Parlament dwar l-organizzazzjoni u t-tħaddim tas-Servizz Ewropew għall-
Azzjoni Esterna (EEAS) se jiġi vvotat waqt laqgħa tal-Kumitat tal-Affarijiet Barranin it-Tlieta
u fil-Plenarja il-Ħamis.

Il-Qtugħ ta' injam illegali barra mis-suq tal-UE. Il-konsumaturi bħalissa għandhom
assikurazzjonijiet limitati dwar jekk l-għamara li jixtru tkunx magħmula minn injam maqtugħ
minn siġar imkabbra illegalment - li jammonta għal madwar 20% tas-suq fl-UE. L-MEPs
ilhom jitolbu liġi li tipprojbixxi l-bejgħ tal-injam minn sorsi illegali u tippenalizza negozjanti
bla skruplu.

Diżastri taż-żejt - riskji, responsabbiltà u kif jistgħu jiġu evitati.

Konklużjonijiet tal-Presidenza Spanjola u preżentazzjoni tal-Presidenza Belġjana.

Intervista ma' Emilie Turunen: Niġġieldu kontra l-
qgħad taż-żgħażagħ

• rapport għaż-żmien tal-lum, internship jieħdu post ix-xogħol
• Proposti speċifiċi

Il-kriżi ekonomika laqtet l-iktar liż-żgħażagħ u l-qgħad ta' din il-kategorija sar problema
kbira fil-pajjiżi Ewropej. Ir-rata tal-qgħad fost iż-żgħażagħ hija darbtjen iktar għoli minn
kategoriji oħra. Nhar it-Tnejn 5 ta' Lulju il-MPE Daniża Emilie Turunen (Ħodor/EFA) ser
tippreżenta r-rapport tagħha bi proposti speċifiċi għall-promozzjoni tal-aċċess taż-
żgħażagħ għas-suq tax-xogħol.  

Għaliex ir-rata tal-żgħad fost iż-żgħażagħ tant għolja llum? X'inhuma l-ostakli li qed
jiffaċċjaw iż-żgħażagħ matul il-kriżi?

Nafu minn kriżijiet qabel li ż-żgħażagħ huma l-iktar milquta minħabba li huma huma l-iktar
ġodda fis-suq tax-xogħol; dan ifisser li huma l-aħħar li jiġu aċċettati għal xogħol u l-ewwel
li jiġu mkeċċija. Nafu li ħafna żgħażagħ, speċjalment f'ċerta partijiet tal-Ewropa t'isfel, dawn
jiġu aċċettati fuq kuntratti għal żmien qasir u għalhekk ifisser li faċli jiġu mkeċċija fi żmien
ta' kriżi.

It-tieni ħaġa hi li kumpaniji ma jirreklutawx nies ġodda fi żmien ta' kriżi u għalhekk kull
min jiggradwa m'għandux fejn imur. Rajna fenomenu simili fiż-żmien 80, meta kważi tlifna
ġenerazzjoni għall-qgħad twiel. Nibża' li qed nagħmlu l-istess żball illum. Kull impjegatur
jgħid: huwa diffili nirreklutaw ġodda għax m'għandhomx esperjenza. Min jimpjega jixtieq
ikollu nies li jaqbżu fuq ix-xogħol. Għalhekk dan l-ostaklu li għandna negħlbu.

Ħafna żgħażagħ jispiċċaw fi taħriġ mingħjar ħlas u b'inqas sigurtà soċjali: tgħid it-
tħarriġ qed jieħu post il-veru impjieg?

Dan hu fatt! In-numru ta' internships tela' u f'pajjiiżi bħal Franza u l-Ġermanja, fl-istess ħin
il-numru ta' veru impjiegi niżel. Għalhekk hemm indikazzjoni tajba li l-internship qed jieħdu
post il-vera impjieg. U ma ngħoddux ftit, iżda miljuni.

Huwa kruċjali li nassiguraw li l-internships jibqgħu dejjem bi skop edukazzjonali u mhux
jieħdu post ix-xogħol veru. Fir-rapport qet nitolbu għal "karta ta' kwalità Ewropea fuq it-
traineeships." Hemm bżonn li jkun hemm kuntratt fuq il-post ta' edukazzjoni li jassigura li l-
internships isiru matul l-edukazzjoni, mhux wara li jispiċċa, u li dan m'għandhomx itulu iktar
minn sitt xhur. Ippreżentajna proposta ċara u tajba fuq dak li rridu naraw f'din il-karta.

X'ser ikunu l-effetti soċjali fuq it-tul taż-żmien fuq il-qgħad taż-żgħażagħ u għaz-żgħażagħ
individwalment bħala persuni u għas-soċjetà kollha?

Wieħed ma jistax jissottovalwa kemm wieħed jiġi affetwat meta ma jkollux xogħol. Huwa bħal
meta wieħed jirċievi messaġġ mis-soċjetà fejn tgħidlek: m'għandhux bżonnok verament.
Qrajt ħafna studju fuq dan … wieħed minnhom jikkumpara l-ġenerazzjoni żgħażugħa tas-
snin 80 mal-ġenerazzjoni attwali u tikkonkludi li n-nuqqas ta' xogħol illum dahar fuqu nnifsu.

Iġifieri li wieħed m'għadux jikkundanna lill-politikanti jew lis-soċjetà talli m'għandux cogħol
iżda jikkundanna lilu nnifsu. U allura wieħed jibda jistaqsi - tgħid jien tajjeb biżżejjed? U allura
l-kriżi ssir individwali u mhux kollettiva.
{}
Għas-soċjetà din sfida kbira. Hija spiża kbira li jkun hemm tant bla xogħol. Dan huwa nuqqas
ta' riżorsi umani, nuqqas ta' kapital uman, nuqqas ta' tagħrif, nuqqas ta' nies li jibnu s-soċjetà
ta' benesseru tal-futur. Naħseb li qed inpoġġu s-soċjetà f'riskju kbir meta ma nagħmlux
biżżejjed dwar il-qgħad taż-żgħażagħ.

Iżda bit-tnaqqis fil-baġits ta' ħafna Stati Membri huwa realistiku li l-gvernijiet jonfqu
iktar għall--politika favur iż-żgħażagħ?

Sfortunatament le. Lanqas meta nħares lejn id-deċiżjonijiet tal-gvernijiet. Il-viżjoni tal-grupp
tagħna fuq l-immaniġġjar tal-kriżi m'hijiex imħaddna minn kulħadd fl-Ewropa inġenerali.
Ħafna għażlu s-sistema Ġermaniża għall-qtugħ tal-baġit, li naħseb ser tirdoppja d-dejn. Ser
ninżlu iktar f'reċessjoni, il-qgħad ikompli jiżdied u nibdew noqtlu t-tkabbir żgħar li għadu
kif beda. Dażgur li hemm bżonn inniżlu d-defiċit pubbliku, iżda l-mistoqsija hija kemm ser
ngħaġġlu u b'liema mezzi.

X'inhuma ż-żewġ affarijiet li jistgħu isiru fuq livell Ewropew biex jgħinu liż-żgħażagħ?

Waħda hija l-karta Ewropea ta' kwalità tal-internships, li tassigura li jekk hemm bżonn
ta' esperjenza prattika, fis-sistema edukattiva, din għandha ssir taħt ċerta kundizzjonijiet.
M'hemm xejn li jirregola l-internships llum u allura żgħażagħ jinsabu mqabbdin bejn li jkunu
studenti u bejn li jkunu fuq is-suq tax-xogħol, u dan ifisser li ma huma koperti minn xejn.
Huwa għal din ir-raġuni li rridu nippreżentaw il-karta ta' kwalità Ewropea.

It-tieni, irridu nipproponu d-dħul ta' garanzija jew inxjurans żgħażugħa Ewropea, li tassigura
li ż-żgħażagħ ma jkunux mingħajr xogħol għal iktar minn erba' xhur. Wara erba' xhur dawn
għandhom jiġu offerti tħarriġ, edukazzjoni jew xogħol vera. Dan huwa targit ambizzjuż vera
iżda minn naħa l-oħra l-Kunsill iddeċidiet xi snin ilu fuq dan, u hemm bżonnn li jerġgħu iqajmu
s-suġġett. Naħseb li bilqiegħda fit-tul fuq is-sufan ma jagħmel ġid lil ħadd.

« "Hemm indikazzjoni tajba li l-internship qed jieħdu post il-vera impjieg" »

Emilie Turunen

Nirrendu t-trasport intelliġenti

• ITS, traffiku, ipparkjar
• Sistemi għandhom ikunu interoperabbli mill-2013

Forsi għajjejt tinqabad fit-traffiku inkwetat li ser titlef il-vapur li jieħdok għad-
destinazzjoni tiegħek? Li kieku s-sistema tan-navigazzjoni kienet ftit iktar eżatta kont
tista' tippjana bl-eżatt kemm ser itul il-vjaġġ tiegħek? Sadattant sal-lum is-sistemi
intelliġenti tat-trasport diġà jgħinu lill-vjaġġaturi jippjanaw b'mod iktar effiċjenti u
jivvjaġġaw sigur u iktar aħdar. Illum il-5 ta' Lulju, il-MPE ser iħarsu lejn kif dawn is-
sistemi jistgħu jifhmu lil xulxin madwar l-UE.

Il-vantaġġi huma multipli

Jeżistu Sistemi Intelliġeni tat-Trasport (ITS) għat-tipi diversi tat-trasport inkluż l-ajru, il-
ferrovija, ix-xmara u l-baħar, iżda l-Membri għażlu li jitrattaw biss is-sistemi ta' fuq l-art. Is-
sistema medja magħrufa bħala GPS: 

• tgħin biex wieħed jippjana l-vjaġġ
• timmaniġġja t-traffiku billi jiġbor informazzjoni fuq it-traffiku minn sorsi differenti u
b'hekk jista' jieħu stima ta' x'in ikun ser jasal
• tagħti idea  fejn wieħed ikun jista' jipparkja
• tikkontrolla l-istabbiltà tal-karozza b'mod elettroniku. Meta wieħed jitlef il-kontroll ċerta
sistemai jippermettu li l-karozza tiġi impeduta li tiskiddja u ċerta sistemi anki jċemplu l-
emerġenza f'każ ta' inċident

Il-vantaġġi tal-ITS fit-trasport għall-passiġġiera u għall-frejt huma li jirrendu t-traffiku iktar
effiċjenti, billi jipprovdi dejta fuq l-aħjar toroq, iktar siguri billi jiggwida l-passiġġiera f'partijiet
perikolużi fejn issoltu jeżita, iktar aħdar billi jitnaqqas it-traffiku u allura t-tinġis u dan kollu
jfisser ekonomija iktar kompetittiva.

iżda l-abbondanza tas-sistemi diversi timponi sfida enormi: nuqqas ta'
interoperabilità

Sadattant l-ikbar sfida fil-qasam tas-sistemi intelliġenti tat-trasport hija n-nuqqas ta'
interoperabilità bejn is-sistemi diversi intużati madwar l-Unjoni. across EU. L-Istati Membri
żviluppaw is-soluzzjonijiet diversi tagħhom li mhumiex kompatibbli ma' Stati Membri oħra u
dan jipperikola l-armonizzazzjoni u jikkrea suq ifframmentat.

Is-soluzzjoni li nlaħqet fil-Kunsill:

B'hekk il-Kumitat responsabbli li tella' r-rapport approva leġislazzjoni li tirrikjedi li s-sistemi l-
ġodda ta' ITS jkunu kompatibbli mas-sistemi nazzjonali eżistenti mis-sena 2013. Il-Kumitat
waqqaf pjan li għandu jitwettaw fid-dati indikati:

• informazzjoni fuq it-traffiku fil-ħin veru (sa l-aħħar tal-2013),
• servizzi diversi fuq it-traffiku (sa l-aħħar tal-2014),
• informazzjoni tat-traffiku universali fuq is-sigurtà tat-triq, informazzjoni pprovduta sa l-
aħħar tal-2012,
• teknoloġija "e-Call" biex tinforma l-emerġenza awtomatikament f'każ ta'inċident
gravi (sa l-aħħar tal- 2012), 
• servizzi ta' informazzjoni għal postijiet tal-parking siguri għall-vetturi tqal u kummerċjali
  (sa l-aħħar tal-2012).

Ir-rapporteur Anne Jensen MPE tikteb fir-rapport li "l-approwċ volontarju tal-ITS ma ħadimx
u għalhekk hemm bżonn ta' livell minimu ta' standardizzazzjoni sabiex dawk li jsuqu jkunu
jistgħu jagħmlu vjaġġi twal."

Ftuħ tas-seduta plenarja ta' Ġunju fi Strasburgu

• Lhud, għararar
• ftuħ ta' l-aħħar seduta qabel is-sajf

Il-President Jerzy Buzek fetaħ is-sessjoni plenarja billi fisser id-dispjaċir tiegħu dwar l-
għargħar riċenti fir-Rumanija, fir-reġjun tal-Asturja fi Spanja u f'partijiet oħra tal-Ewropa.
Huwa kkundanna l-attakki riċenti fuq il-komunità Baha'i fl-Iran u l-użu kontinwu tal-piena tal-
mewt, inkluż fuq il-minorenni. Fl-aħħar, huwa fakkar l-10 anniversarju mill-mewt tal-Pollakk
Jan Karski, li fl-1942 kien l-ewwel persuna li rrapporta dwar l-isterminazzjoni tal-Lhud fl-
Ewropa okkupata minn Nazzisti.

Tibdil fl-Aġenda

Il-votazzjoni tar-rapport imħejji Marielle Gallo (EPP, FR) dwar l-infurzar tad-drittijiet tal-
proprjetà intellettwali fis-suq intern ġie pospost għas-seduta plenarja li jmiss.

Il-Parlament għandu jerġa' jivvota fuq ftehim ġdid fuq
it-trasferiment tad-data ta' messaġġi finanzjarji

• it-tieni ftehim: il-Parlament kunfidenti
• trasferiment ta' data fis-sigurtà

Erba' xhur ilu, il-Membri irrifjutaw qbil fuq it-trasferiment u l-ipproċessar ta' data
fuq messaġġi finanzjarji, sistema magħrufa bħala SWIFT. B'hekk il-Parlament uża l-
poter il-ġdid li ingħata permezz tat-Trattat ta' Liżbona. Minn dak iż-żmien 'l quddiem
il-Parlament saħaq mal-Kunsill u mat-Teżonr Amerikan biex jintlaħaq qbil ġdid. Ir-
rapporteur Alvaro MPE ċert l-ftehim il-ġdid tajjeb għas-sigurtà u għall-privatezza."

Ilbieraħ 5 ta' Lulju l-Kumitat responsabbli għal dan il-ftehim approva l-abbozz tar-
rikmandazzjoni tal-Parlament fejn din tawtorizza l-konklużjoni tal-ftehim SWIFT II. Jekk il-
Membri jivvotaw favur nhar it-8 ta' Lulju fil-plenarja dan il-ftehim allura jkun jista' jidħol fis-
seħħ fl-1 ta' Awissu 2010.

Għar-rapporteur Alexander Alvaro MPE, (ALDE) "Dan il-Ftehim jassigura kemm is-sigurtà
u kemm il-privatezza. Hu ser jassigura li l-iffinanzjar għat-terroriżmu jkun jist'a jiġi rintraċċat
sas-sorsi tiegħu mingħajr ma jtellef it-trasferiment ta' kuljum taċ-ċittadini Ewropej."
{}

Liberta vs sigurtà; fejn għandna npoġġu l-limitu?

"Ovvjament,"jispjega Alvaro," il-limitu għandu jkun fejn wieħed minn dawn il-miri (il-libertà
jew is-sigurtà) jiġu mhedda. Madankollu, b'dan il-qbil nirbħu fiż-żewġ naħat. Madankollu
għalija, f'każ ta' dubju, il-libertà għandha tiġi l-ewwel."

Il-problemi prinċipali

L-ostaklu prinċipali għall-Parlament kien it-trasferiment ta' data mill-Ewropa lejn l-Istati Uniti
f'ammonti kbar. Sabiex tinstab soluzzjoni fl-aħħar in-naħat kollha qabblu fuq il-proposta tal-
Parlament għall-approwċ binarju li jobbliga ż-żewġ naħat:

• Fażi I: Fi żmien qasir, it-trasferiment tad-data tkompli, iżda l-uffiċjali Ewropej ikomplu
jimmonitorjaw u jkunu jistgħu jibblokkaw l-estrazzjoni tad-data mit-territorju Amerikan. .
• Fażi II: Fit-tul ta' żmien medju, l-istituzzjonijiet Ewropej ser iwaqqfu l-qafas legali u
tekniku għall-estrazzjoni tad-data mit-territorju Ewropej, u b'hekk iwaqqfu l-bżonn tat-
trasferiment ta' data f'ammoni kbar lejn l-Istati Uniti.

Il-konsegwenzi l-oħra ta' dan il-ftehim huma li :
• Europol ser tiċċekkja kull talba għal data ġejja mill-Istati Uniti u teżamina b'mod
partikolari jekk din tkunx iġġustifiata minn bżonn tal-ġlieda kontra t-terroriżmu. Europol
tkun tista' tibbloka t-trasferiment tad-data.
• Iċ-ċittadini Ewropej ser jingħataw id-dritt li jippreżentaw l-ilment. Ikun hemm kumpens
f'każ ta' użu illegali tad-data personali, u l-Att tal-Privatezza Amerikan ser tipproteġi anki
ċ-ċittadini non-Amerikani.
• Id-data ser tkun miżmuma biss għal sena biss u għall-matul l-investigazzjonijiet.

« Dan il-Ftehim jassigura kemm is-sigurtà u kemm il-privatezza.  »

Alexander Alvaro MPE ALDE

Aktar drittijiet għall-passiġġieri fl-ivvjaġġar bil-vapur

• passiġġieri provduti rotta alternattiva
• mill-2012 il-passiġġieri tal-vapur ikollhom drittijiet ġodda

Mill-2012, il-passiġġieri li jivvjaġġaw bil-vapur għandhom ikollhom drittijiet ġodda, wara li l-
Parlament approva regolament b'regoli dwar l-assistenza u l-kumpens f'każ ta' dewmien
u assistenza mingħajr ħlas għall-passiġġieri b'diżabilità. Il-Parlament qiegħed jinsisti li l-
passiġġieri li jivvjaġġaw bix-xarabank u bil-kowċ ikollhom l-istess drittijiet iżda dan għad irid
jiġi nnegozjat mal-ministri Ewropej għat-trasport.

Dewmien jew kanċellazzjoni ta' vjaġġi bil-vapur

Skont ir-regoli l-ġodda, meta vapur tal-passiġġieri jiġi kkanċellat jew jitlaq aktar minn 90
minuta tard, il-passiġġieri jkollhom id-dritt li jiġu pprovduti rotta alternattiva (sabiex jaslu fid-
destinazzjoni tagħhom qabel) jew li jingħataw lura l-flus tal-biljett u ma jivvjaġġawx (jew
inkella jmorru lura fil-port tat-tluq inizjali fuq spejjeż tal-kumpanija). Dan m'għandux japplika
jekk id-dewmien ikun ikkawżat minn kundizzjonijiet tat-temp jew ċirkustanzi straordinarji lil
hinn mill-kontroll tal-operatur tal-vjaġġ. Fejn ikun possibbli, il-passiġġieri għandhom ukoll
jingħataw x'jieklu.

Barra minn hekk, irrispettivament minn jekk ikunux għażlu li jivvjaġġaw jew le, il-passiġġieri
għandhom ikunu intitolati għal kumpens ta' 25% tal-prezz tal-biljett f'każ ta':

- vjaġġi ppjanati li jieħdu sa 4 sigħat u li jaslu mill-inqas siegħa tard;
- vjaġġi ppjanati li jieħdu bejn 4 u 8 sigħat u li jaslu mill-inqas sagħtejn tard;
- vjaġġi ppjanati li jieħdu bejn 8 sigħat u 24 siegħa u jaslu mill-inqas tliet sigħat tard;
- vjaġġi ppjanati li jieħdu aktar minn 24 siegħa u li jaslu mill-inqas sitt sigħat.

Jekk id-dewmien ikun iktar mid-doppju ta' dawn il-ħinijiet minimi, il-passiġġieri jkunu intitolati
għal kumpens ta' nofs il-prezz tal-biljett.

Il-kumpens ikun irid isir bil-flus jekk il-passiġġier jirrikjedi dan. F'każ ta' passiġġieri li jkollhom
jgħaddu lejl x'imkien qabel itemmu l-vjaġġ tagħhom, l-operatur tal-vjaġġ ikollu iħallas il-
lukanda tagħhom sa limitu ta' €80 kull lejl (għal mhux iktar minn tliet iljieli).

Drittijiet ta' persuni b'diżabilità jew b'mobilità mnaqqsa

Ir-regolament jgħid li d-diżabilità ta' passiġġier m'għandhiex tintuża bħala raġuni biex ma
titħalliex titla' fuq il-vapur. Assistenza bla ħlas għandha tkun pprovduta lil persuni b'diżabilità
fil-portijiet, bil-kundizzjoni li t-trasportatur jew l-operatur tal-port jiġi avvżat meta ssir l-
prenotazzjoni, jew mill-inqas 48 siegħa qabel l-imbark. Dan għandu japplika wkoll għal
passiġġieri ta' kroċeri.

Vjaġġar bix-xarabank - negozjati għaddejjin

Il-Parlament adotta wkoll emendi għal abozz ta' regolament dwar id-drittijiet ta' passiġġieri
li jivvjaġġaw bix-xarabank u bil-kowċ. Dawn jinkludu kumpens finanzjarju jew rotta differenti
f'każ ta' dewmien fit-tluq ta' aktar minn sagħtejn u kumpens għall-passiġġieri sa €1,800
f'każ ta' telf tal-bagalji. L-MEPs iqisu li meta passiġġier jitlef ħajtu f'inċident tal-kowċ jew
tax-xarabank, m'għandux ikun hemm limitu fuq il-kumpens. Huma jridu wkoll li tingħata
assistenza mingħajr ħlas jew inkella kumpens f'każ li xarabank tieqaf u minħabba f'hekk
tasal tard. Għandha wkoll tingħata assistenza bla ħlas lil passiġġieri b'diżabbiltà.

L-MEPs isostnu li dan ir-regolament għandu jkun japplika mhux biss għal vjaġġar fuq distanzi
twal iżda wkoll għat-trasport bix-xarabank reġjonali. Madankollu għad hemm bżonn ta' iktar
negozjati qabel jiġu finalizzati r-regoli dwar l-ivvjaġġar bix-xarabank u l-kowċ.

Il-Parlament Ewropew favur riforma totali tas-
superviżjoni finanzjarja

• awtoritajiet Ewropej responsabbli
• azzjoni effettiva għall-kriżi

Nhar l-Erbgħa, maġġoranza kbira tal-MEPs bagħtet messaġġ qawwi lill-Istati Membri li l-
unika possibilità għal superviżjoni finanzjarja effettiva hija waħda bbażata fuq riforma totali
tas-sistema attwali. L-għan huwa li jiġu mwaqqfa awtoritajiet Ewropej li jkunu kapaċi jieħdu
azzjoni effettiva biex jevitaw kemm il-kriżijiet, kif ukoll li jintuża l-kapital mit-taxxi biex jiġu
salvati l-istituzzjonijiet finanzjarji.

L-MEPs ivvutaw fuq l-emendi iżda pposponew il-votazzjoni finali tar-riżoluzzjoni leġiżlattiva
b'rabta mas-superviżjoni finanzjarja, sabiex in-negozjaturi tal-Parlament jkollhom l-appoġġ
tiegħu kollu, waqt li jingħataw ftit ġimgħat aktar ċans biex jintlaħaq ftehim mal-Kunsill, wara
il-waqfa tas-sajf. F'dikjarazzjoni separata mit-testi adottati, il-gruppi politiċi ewlenin indikaw
b'mod ċar li issa f'idejn il-Kunsill li jippreżenta pożizzjoni li tista' tkun aċċettabbli għan-naħat
kollha.

Lesti li jinnegozjaw... għal ftehim tajjeb

Id-dikjarazzjoni tgħid li l-Parlament huwa dispost li jinnegozja, iżda li jinsab magħqud
fil-fehma tiegħu li l-awtoritajiet Ewropej għandhom ikunu mgħammra b'setgħat suffiċjenti
sabiex jiġu evitati kriżijiet fil-ġejjieni u biex isaħħu s-Suq Uniku.

Dan il-ġest kien sforz finali minn naħa tar-rapporteurs tal-Parlament biex jgħinu lill-
Presidenza Belġjana tmexxi lill-Istati Membri lejn pożizzjoni aktar sodisfaċenti, tkompli tgħid
id-dikjarazzjoni.

Awtoritajiet superviżorji effettivi ...

Il-Parlament ivvota biex jingħataw numru ta' poteri lit-tliet awtoritajiet superviżorji Ewropej
(ESAs) li se jiġu nkarigati li jikkontrollaw il-prattiki fis-settur bankarju, dak tat-titoli u s-swieq,
u dak tal-assigurazzjoni, rispettivament.

L-ESAs għandhom ikunu jistgħu jindirizzaw deċiżjonijiet direttament lil kwalunkwe
istituzzjoni finanzjarja, bħal bank, f'każ li l-kontrollur nazzjonali ma kienx f'pożizzjoni li
jibdel prattiki li ma jikkonformawx mar-rekwiżiti. Huma għandhom ikollhom ukoll is-setgħa li
jsolvu tilwim bejn kontrolluri nazzjonali u li jissorveljaw istituzzjonijiet finanzjarji transkonfinali
importanti permezz tal-kontrolluri nazzjonali.

Il-Parlament irid li r-rapporteurs jinsistu li jkun hemm fond ta' stabbiltà marbut ma' kull wieħed
mill-tliet setturi finanzjarji msemmija hawn fuq, sabiex jiġi evitat li persuni taxxabbli jkollhom
jiffanzjaw kriżijiet finanzjarji futuri. Barra minn hekk, l-ESAs għandhom jaħdmu biex isaħħu
is-sistema Ewropea ta' skemi nazzjonali ta' garanzija tad-depożitu. Għandhom ukoll ikunu
kapaċi jipprojbixxu jew jirrestrinġu temporanjament ċerti tipi ta' attivitajiet finanzjarji li jistgħu
jimminaw il-funzjonament tajjeb tas-sistema finanzjarja.

... ibbażati kollha f'post wieħed

Sabiex ikun possibbli li jkun hemm aktar interazzjoni aktar bejn l-ESAs, il-Parlament irid li
dawn ikunu stabbiliti fi Frankfurt u mhux ikunu mifruxa madwar l-UE. Madankollu fl-istess ħin,
għandu jkun possibbli li jkunu hemm rappreżentazzjonijiet varji tal-ESAs fiċ-ċentri finanzjarji
l-aktar importanti tal-UE.

Bord Ewropew għar-Riskju Sistemiku (ESRB): ir-riskju spjegat aktar malajr u aħjar

Il-mira mogħtija lill-ESRB mill-Kummissjoni - dik ta' monitoraġġ tal-akkumulazzjoni tar-riskju
fl-ekonomija tal-UE - għandha titwettaq aħjar, b'mod aktar ċar, u tkun twassal għal reazzjoni
iktar malajr.

Il-Parlament iqis li l-livelli ta' riskju jridu jsiru identifikabbli aktar faċilment. L-ESRB għandha
tiżviluppa sett komuni ta' indikaturi li jippermettu klassifikazzjonijiet uniformi tar-riskju marbut
  ma' ċerti istituzzjonijiet finanzjarji transkonfinali speċifiċi u jagħmluha aktar faċli li jiġu
identifikati t-tipi ta' riskji li jkun hemm fihom.

Biex itejjeb it-tagħrif ġenerali tar-riskju, il-Parlament jitlob li l-ESRB tistabbilixxi sistema ta'
kuluri li tirrifletti l-livelli differenti ta' riskju biex tagħmel twissijiet jew rakkomandazzjonijiet.
Il-Parlament Ewropew għandu jkollu l-poter li jlaqqa' lill-istituzzjonijiet indirizzati mir-
rakkomandazzjonijiet tal-ESRB sabiex jispjegaw l-azzjonijiet li jkunu ħadu bħala riżultat tal-
kummenti tal-ESRB.

Biex titkabbar il-viżibilità u l-kredibilità tal-ESRB, il-Parlament iqis li dan għandu jkun
presedut mill-President tal-Bank Ċentrali Ewropew. Il-bord tal-ESRB għandu wkoll jinkludi
l-akkademiċi.

Matul id-dibattitu li sar qabel il-votazzjoni, Edward Scicluna (S&D, MT) qal:

"Tħaddim xieraq tas-sistemi finanzjarji tal-Unjoni u dawk globali u l-mitigazzjoni ta' theddid
jirrikjedu konsistenza aħjar bejn il-macro- u l-micro-supervision. Retrospettivament, jidher
sorprendenti li aħna ma kellniex microprudential body tal-UE wieħed biex jagħmel dan. Is-
swieq finanzjarji tagħna għal pajjiżi kemm ġewwa u barra ż-żona tal-ewro huma tant integrati
mill-qrib li korp ta' sorveljanza li jħares lejn ix-xejriet tas-suq, l-asset bubbles, il-kawżi futuri
ta' riskji sistemiċi u l-iżbilanċi, seta' forsi jwassal għal reazzjoni għall-kriżi iktar malajr u aktar
koordinata.

"Il-kriżi wriet ħafna affarijiet: li l-qafas regolatorju tagħna ma kienx b'saħħtu biżżejjed, li s-
swieq mhux dejjem jikkoreġu lilhom infushom, u agħar minn hekk, li kienu esposti għal riskji
sistemiċi bla kontroll. Nilqa', b'mod partikolari t-twaqqif tal-European Systemic Risk Board,
korp maħsub sabiex jaġġixxi bħala għassies biex jagħti twissija bikrija ta' riskji sistemiċi jew
żbilanċi.

"F'dan ir-rigward, il-prijorità l-aktar immedjata hija li tingħata definizzjoni kwalitattiva ta' riskju
sistemiku li jippermetti tħaddim effikaċi. Nilqa' wkoll l-iżvilupp riċenti li stress tests huma
mistennija jiġu ppubblikati għal xi wħud mill-akbar banek fid-UE. Nittama li l-Kummissjoni
ssegwi dan l-eżempju, billi twettaq u tippubblika stress tests għall-finanzi pubbliċi tal-Istati
Membri kollha fuq bażi regolari."

Passi li jmiss

It-testi adottati mill-Parlament se jservu bħala mandat lin-negozjaturi tiegħu biex ikomplu
t-taħdidiet mal-Kunsill bil-ħsieb li jintlaħaq ftehim fil-futur qrib, possibilment wara l-vaganzi
tas-Sajf.

L-MEPs jitolbu projbizzjoni fuq l-ikel minn annimali
kklonati

• Fil-preżent ma jeżistu ebda liġijiet li speċifikament jaċċettaw jew jimbedixxu laħam
minn annimali kklonati

• Il-PE jitlob moratorju fuq ikel magħmul minn nanoteknoloġija

MPE ġeddew l-appell tagħhom għal projbizzjoni fuq l-ikel minn annimali kklonati, meta
vvutaw fuq il-leġislazzjoni pendenti dwar l-ikel ġdid. Huma talbu wkoll moratorju fuq l-ikel li
jkun sar bl-użu tan-nanoteknoloġija sakemm jiġu esklużi r-riskji potenzjali għas-saħħa.
Ikel ġdid - minn proċessi ta' produzzjoni ġodda jew li jkunu tradizzjonalment ikkonsmati
biss barra l-UE - ilhom jiġu rregolati mill-1997. Il-Parlament Ewropew ivvota favur proposta
emendata li taġġorna r-regoli eżistenti, sabiex ikun hemm proċedura ta' awtorizzazzjoni
simplifikata, b'valutazzjoni tar-riskju li tkun titwettaq mill-Awtorità Ewropea għas-Sikurezza
Alimentari. Madankollu, huma enfasizzaw tħassib speċifiku dwar l-użu ta' annimali kklonati
u n-nanoteknoloġija fil-produzzjoni tal-ikel.

Ebda ikel minn annimali kklonati

Bħalissa, m'hemm l-ebda regoli tal-UE li speċifikament jawtorizzaw jew jipprojbixxu prodotti
tal-ħalib u tal-laħam minn annimali kklonati. Waqt li l-Kummissjoni u l-Kunsill iqisu li dawn
ir-regoli għandhom ikunu inklużi mar-regoli dwar l-ikel ġdid, l-MEPs insistew li għandha
tiġi proposta leġiżlazzjoni ġdida tal-UE biex tipprojbixxi b'mod speċifiku l-ikel minn annimali
kklonati u mid-dixxendenti tagħhom. Sadanittant għandu jkun hemm moratorju fuq il-bejgħ
tagħhom.

Moratorju fuq in-nanomaterjali

Il-Parlament Ewropew qabel li ingredjenti ta' daqs nano u ikel magħmul bi proċessi tan-
nanoteknoloġija għandhom ikunu soġġetti għar-regoli dwar l-ikel ġdid. Minbarra dan, l-MEPs
sejħu għal moratorju sakemm valutazzjoni tar-riskju mfassla speċifikament turi li proċessi
tan-nanoteknoloġija jew ingredjenti-nano huma sikuri. Huma fissru tħassib dwar il-fatt li n-
nanoteknoloġija diġà qed tintuża fl-ikel u fl-ippakkjar tal-ikel. Kull nano-ingredjent approvat
għandu jiġi nmiżżel fuq it-tikketti tal-ikel.

Ikel minn annimali mitmugħa għalf modifikat ġenetikament

Il-maġġoranza tal-MEPs irrifjuta emenda li kienet titlob tikkettjar obbligatorju ta' prodotti tal-
ikel li ġejjin minn annimali mrobbija fuq għalf modifikat ġenetikament.

Passi li jmiss

Jekk il-Kunsill ma jaċċettax din il-pożizzjoni fit-tieni qari tal-Parlament Ewropew, iken hemm
bżonn li jintlaħaq ftehim permezz tal-proċedura ta' konċiljazzjoni.

Il-Parlament Ewropew jagħti bidu għal era ġdida għal
bonuses bankarji

• Trattament iktar iebes lejn banek li ġew megħjuna
• Ftit mill-iktar liġijiet iebsin lejn il-banek appena approvati

Il-Parlament Ewropew adotta uħud mill-aktar regoli stretti fil-qasam tal-bonuses bankarji u
żgura li jkun hemm regoli iktar stretti dwar il-kapital li l-banek irid ikollhom biex jagħmlu
tajjeb għar-riskji mill-attivitajiet kummerċjali tagħhom u mill-espożizzjoni tagħhom għal titoli
kumplessi ħafna. Ser jiġu stabbiliti limiti fuq bonuses pagabbli fi flus kontanti u pagabbli
inizjalment, u mill-inqas nofs il-bonus jeħtieġ li jitħallas f'kapital kontinġenti u ishma.
"Sentejn wara l-kriżi finanzjarja globali, dawn ir-regoli ġodda u iebsa fuq il-bonuses
għandhom ibiddlu l-kultura tal-bonus u jtemmu l-inċentivi għat-teħid ta' riskju eċċessiv.
Kultura ta' bonus b'riskju għoli u għal żmien qasir ġabet kaos fl-ekonomija globali u dawk li
jħallsu t-taxxi kellhom iħallsu l-prezz. Peress li l-banek naqsu milli jirriformaw, aħna bħalissa
qegħdin nagħmlu dan għalihom", qalet ir-rapporteur tal-Parlament Arlene McCarthy (S&D,
UK).

Kultura tal-bonus differenti

Il-bonuses pagabbli fi flus kontanti u pagabbli inizjalment ser jiġu limitati għal 30% tal-bonus
totali, u għal 20% fil-każ ta' bonuses partikolarment kbar. Bejn 40 u 60% ta' kull bonus irid
jiġi differit għal mill-inqas tliet snin u jista' jittieħed lura jekk l-investimenti ma jmorrux kif
mistenni. Barra minn hekk, mill-inqas 50% tat-total ta' bonus għandu jitħallas bħala "kapital
kontinġenti" (fondi li jintużaw l-ewwel fil-każ li l-bank jinsab f'diffikultajiet) u ishma.

Il-bonuses ser ikollhom jiġu limitati skont is-salarju. Kull bank ser ikollu jistabbilixxi limiti fuq
il-bonuses b'rabta ma' salarji, skont linji gwida applikabbli għall-UE kollha, bħala għajnuna
biex jitnaqqas ir-rwol sproporzjonat tal-bonuses fis-settur finanzjarju.

Il-pensjonijiet simili għal bonus ukoll se jkunu koperti mir-regoli l-ġodda. Pagamenti tal-
pensjoni eċċezzjonali għandhom jinżammu fi strumenti bħall-kapital kontinġenti li jagħmel
konnessjoni bejn il-valur finali tagħhom u s-saħħa globali tal-bank. Din il-ħaġa għandha
tevita sitwazzjonijiet, simili għal dawk esperjenzati reċentement, li fihom xi bankiera rtiraw
b'pensjonijiet sostanzjali li ma kienux affettwati mill-kriżi li l-bank tagħhom kien qiegħed
jiffaċċja.

Trattament aktar iebes għal banek li ngħataw għajnuna

Il-liġi l-ġdida se tintroduċi miżuri speċjali għal banek li bbenefikaw minn intervent ta' għajnuna
eċċezzjonali u se trażżan l-ammonti globali mħallsa f'bonuses, sabiex il-bankiera jiġu
mħeġġa jagħtu prijorità lil bażi ta' kapital iktar b'saħħitha u lis-self lill-ekonomija reali milli
lill-paga u benefiċċji tagħhom stess. Ir-regoli jistabilixxu b'mod speċjali, li l-ebda bonus
m'għandu jitħallas lid-diretturi ta' tali istituzzjoni sakemm dan ma jkunx ġġustifikat.

Rekwiżiti ta' kapital għal banek stabbli

Żewġ kwistjonijiet ewlenin ġew riveduti mir-regoli l-ġodda kif adottati: regoli aktar stretti fuq
il-kapital fl-attivitajiet kummerċjali bank, u standards ogħla għar-rititolizzazzjonijiet. Regoli
ġodda ta' kapital għar-rititolizzazzjonijiet u għall-kotba tal-kummerċ għandhom jiżguraw li
l-banek jkunu qegħdin ikopru r-riskji b'rabta mal-attività kummerċjali tagħhom kif suppost,
inkluż għal tipi ta' investimenti bħal titoli msejsa fuq ipoteki, li kienu ċentrali għall-kriżi. Studji
juru li r-regoli huma mistennija li jwasslu għal banek li jkollhom minn tlieta sa erba' darbiet
aktar kapital biex ikopri r-riskju ta' kummerċ tagħhom milli għandhom bħalissa.

Passi li jmiss

Wara l-votazzjoni fil-plenarja, il-Kunsill huwa mistenni japprova l-ftehim b'mod finali,
possibilment fit-13 Lulju. Ir-regoli mbagħad jidħlu fis-seħħ f'Jannar 2011 għad-
disposizzjonijiet fuq il-bonus u mhux aktar tard mill-31 Diċembru 2011 għad-dispożizzjonijiet
fuq ir-rekwiżiti tal-kapital.

Rimunerazzjoni tad-diretturi ta' kumpaniji elenkati

Il-Parlament adotta wkoll riżoluzzjoni mhux leġislattiva mħejja minn Saïd El Khadraoui
(S&D, BE), li tqajjem il-kwistjoni tal-ħtieġa li l-prinċipji tal-politika tar-rimunerazzjoni jibdew
ikopru wkoll lill-kumpaniji elenkati. It-test adottat jipproponi li kumpaniji elenkati jiġu
mitluba jispjegaw il-politiki ta' rimunerazzjoni tagħhom jekk il-paga tad-diretturi tagħhom tiġi
kkunsidrata li ma ssegwix numru ta' prinċipji. Dawn il-prinċipji jimmiraw li jneħħu l-inċentiv
ta' teħid ta' riskju eċċessiv u ta' deċiżjonijiet ibbażati fuq kunsiderazzjonijiet fuq żmien qasir.
Ir-riżoluzzjoni tipproponi wkoll li tingħata l-azzjonisti jingħataw kontroll aktar b'saħħtu fuq id-
diretturi tal-kumpanniji elenkati.

Barra minn hekk, il-benefiċċji tat-tluq (l-hekk imsejħa "Golden parachutes") mogħtija lil
diretturi f'każijiet ta' terminazzjoni bikrija għandha tkun limitata għall-ekwivalenti ta' sentejn
tal-komponent fiss ta' paga ta' direttur, waqt li għandhom ikunu pprojbiti f'każ ta' nuqqas ta'
prestazzjoni jew ta' tluq volontarju.

L-MEPs jivvotaw għat-tneħħija tal-injam illegali mis-
suq Ewropew

• Liġijiet immirati għat-tnaqqis tad-diforestazzjoni
• Il-Membri favur l-impediment kontra l-injam illegali

Il-projbizzjoni ta' injam maqtugħ minn siġar imkabbra illegalment għandha tidħol fis-seħħ
wara li numru ta' regoli ġew approvati mill-Membri Parlamentari Ewropej, li fost l-oħrajn,
jassiguraw traċċabilita' tul il-katina ta' provvista u pieni finanzjarji għal min ma jikkonformax.
Il-liġijiet il-ġodda għandhom l-għan li jagħtu assikurazzjonijiet lill-konsumaturi dwar il-prodotti
tal-għamara li jixtru.
Il-Parlament Ewropew approva qbil li ntlaħaq mal-Kunsill b' 644 vot favur, 25 vot kontra u
16-il astensjoni. Satu Hassi (Greens/EFA, FI), li ngħatat ir-responsabilita' parlamentari tar-
rapport li fuqu kienet ħadmet ukoll l-eks MEP Caroline Lucas, qalet:

"Il-leġiżlazzjoni tal-UE biex jiġi pprojbit il-bejgħ ta' injam miksub b'mod illegali tirrappreżenta
avvanz internazzjonali ewlieni, kemm għall-foresti kollha li jiġu mħarbta mill-qtugħ illegali
madwar id-dinja kif ukoll għas-suq tal-UE fejn jinbiegħu l-injam u l-prodotti tal-injam. Ir-regoli
iebsa li ġew miftiehma ma kienux ikunu possibbli mingħajr l-appoġġ qawwi tal-Parlament
Ewropew."

Projbizzjoni fuq l-injam li ġej minn sorsi illegali

Il-liġi l-ġdida tipprojbixxi l-bejgħ ta' injam jew prodotti tal-injam miksuba b'mod illegali milli
dawn jidħlu fis-suq Ewropew. Dan għandu jevita li tali njam jidħol fis-suq legali malli jidħol
fl-UE. Huwa stmat li bħalissa, tal-anqs 20 fil-mija tal-injam jew prodotti tal-injam li qed jidħlu
fis-suq Ewropew ġej minn sorsi illegali.

Pieni u traċċabilita'

L-Istati Membri se jkunu responsabbli milli japplikaw pieni lil operaturi li jiksru dawn ir-regoli.
Il-liġi fiha linji gwida dwar pieni finanzjarji li jiddependu: mill-ħsara li tkun saret lill-ambjent,
mill-valur tal-injam illegali u mit-telf mid-dħul tat-taxxi. Il-pajjiżi tal-UE jistgħu ukoll japplikaw
sanzjonijiet kriminali kontra negozjanti bla skrupli.

Kull operatur tul il-katina ta' provvista se jkollu jiddikjara mingħand min xtara l-injam u lil min
biegħu sabiex tkun żgurata t-traċċabilità.

Protezzjoni tal-klima

Id-deforestazzjoni illegali għandha effetti devastanti. Fuq livell globali, id-deforestazzjoni hija
stmata li tikkontribwixxi għal 20 % tal-emissjonijiet tal-gassijiet serra. Meta sseħħ, ikun hemm
ukoll problemi bħalma huma d-degradazzjoni tal-ħamrija, telf fil-biodiversita' u landslides.
Is-serq ta' din ir-riżorsa jeffettwa wkoll nies li jgħixu fil-foresti u l-ekonomiji ta' pajjiżi li qed
jiżviluppaw.

Passi li jmiss

Il-Kunsill qabel b'mod informali mat-termini ta' dan l-abbozz ta' leġiżlazzjoni, imma għad irid
japprovah formalment qabel dan jista' jsir liġi. Ir-regoli mistennija jidħlu fis-seħħ lejn l-aħħar
tal-2012 sabiex jagħti ċans lill-operaturi tal-injam sabiex jadattaw.

L-MEPs favur is-sħubija tal-Iżlanda mal-UE

• Talba biex jitwaqqaf is-sajd kollu tal-balieni
• L-UE taċċetta l-applikazzjoni tal-Iżlanda

Waqt li laqa' il-prospett tal-Iżlanda li ssir Stat Membru ġdid tal-UE, il-Parlament Ewropew
enfasizza li l-kontroversja dwar il-ħlasijiet lura lill-gvernijiet Ingliżi u Olandiżi teħtieġ li tiġi
solvuta permezz ta' "qbil bilaterali". L-Iżlanda ġiet mitluba twaqqaf il-kaċċa għall-balieni.
L-MEPs laqgħu d-deċiżjoni riċenti tal-mexxejja l-UE (fis-17 ta' Ġunju), li jinbdew in- negozjati
ta' adeżjoni tal-Iżlanda. Din ressqet l-applikazzjoni tagħha fl-Lulju 2009. Fl-istess ħin, il-
Parlament insista li l-Iżlanda għandha twaqqaf il-kaċċa għall-balieni, li jmur kontra l-liġijiet
tal-UE. Għandha tneħħi wkoll ir-riservi kollha li għamlet fil-Kummissjoni Internazzjonali dwar
il-Kaċċa għall-Balieni.

Skont din ir-riżoluzzjoni mħejja minn Cristian Dan Preda (PPE, RO) u li tenfasizza l-"kultura
demokratika b'saħħitha" tal-pajjiż, is-sħubija tal-Iżlanda tkun tippermetti li l-UE jkollha rwol
aktar attiv fir-Reġjun Artiku. L-Iżlanda diġà tagħmel parti miż-żona ta' Schengen, hija pajjiż
membru tan-NATO u għandha ftehim ta' kummerċ ħieles mal-UE li ilu japplika mill-1973.

Dwar il-kwistjoni Icesave, l-MEPs fakkru li l-Iżlanda għandha l-obbligu li tiżgura l-ħlas tal-
kumpens minimu lid-depożituri f'Icesave mir-Renju Unit u mill-Olanda, hekk kif ġie stabbilit
mill-Awtorità ta' Sorveljanza tal-EFTA fl-ittra ta' notifika formali tagħha tas-26 ta' Mejju.

L-MEPs innotaw ukoll li għalkemm, bħala membru taż-Żona Ekonomika Ewropea, l-Iżlanda
hija konformi mal-biċċa l-kbira tal-liġijiet tal-UE (b'mod speċjali l-leġiżlazzjonijiet tas-suq
uniku), il-pajjiż xorta għad irid jagħmel riformi sostanzjali fl-organizzazzjoni u l-funzjonament
tas-sistema tiegħu għas-superviżjoni finanzjarja. Huma jqisu li dawn huma "id-dgħufijiet
istituzzjonali ewlenin tal-ekonomija tal-pajjiż". Għad irid isiru wkoll riformi b'rabta dwar il-mod
kif jinħatru l-imħallfin, il-prosekuturi u l-awtoritajiet ġudizzjarji supremi.

L-oqsma ta' politika li jridu jiġu kompletament negozjati mal-Iżlanda huma l-agrikoltura, is-
sajd, it-tassazzjoni, il-politika ekonomika u monetarja u r-relazzjonijiet esterni.

Ir-riżoluzzjoni adottata tfakkar li l-appoġġ pubbliku fl-Iżlanda għas-sħubija mal-UE naqas
mis-sajf tal-2009. L-MEPs talbu lill-awtoritajiet tal-Iżlanda biex iniedu dibattitu pubbliku ħalli
jindirizzaw it-tħassib taċ-ċittadini Iżlandiżi dwar is-sħubija.

L-MEPs jistennew li l-Kumitat Parlamentari Konġunt l-ġdid bejn il-Parlament Ewropew u l-
Althingi (il-parlament Iżlandiż), għandu jsaħħaħ l-"kollaborazzjoni eċċellenti" li diġà teżisti
bejn iż-żewġ naħat.

Is-Servizz Diplomatiku jsaħħaħ ir-rwol globali tal-UE

• Support mill-Membri għal dan is-servizz
• Dan jaffettwa l-baġit, l-amministrazzjoni u l-politika

Ir-rwol internazzjonali tal-UE se jissaħħaħ permezz tas-Servizz Diplomatiku tal-UE, skont
Elmar Brok (EPP, DE), l-awtur tar-rapport Parlamentari it-twaqqif tas-Servizz Ewropew għall-
Azzjoni Esterna (EEAS) li ġie diskuss l-Erbgħa fi Strasburgu fil-preżenza tar-Rappreżentant
Għoli tal-UE Catherine Ashton.

Brok, li flimkien ma Guy Verhofstadt (ALDE, BE) u Roberto Gualtieri (S&D, IT), innegozja
l-ftehim li sar f'Madrid dwar it-twaqqif tas-Servizz Diplomatiku tal-UE, stqarr li l-Parlament
kien għamel kisbiet importanti peress li ngħatawlu garanziji li s-Servizz se jkollu kontabilita'
politika. Il-Parlament, qal Brok, kien ħadem b'suċċess biex is-Servizz jirrispetta l-metodu
Komunitarju - struttura li tirrifletti ugwaljanza politika bejn l-Istati Membri kollha.

"Aħna ma rridux immexxu l-politika barranija tal-UE imma rridu li din tibqa' taħt ħarsitna u
rridu li d-deċiżjonijiet baġitarji jittieħdu bis-sens," qal Brok.

Ir-rapporteur fakkar li l-idea ta' Servizz Diplomatiku kienet nibtet fil-Konvenzjoni għall-
Kostituzzjoni Ewropea. Huwa qal li kienu "ttieħdu passi importanti lejn it-twaqqif tal-EEAS fil-
ftehim li sar f'Madrid, imma l-ftehim għadu mhux aħħari. Il-Parlament għad irid jieħu deċiżjoni
dwar ir-regoli tal-istaff u l-kwistjonijiet baġitarji li dwarhom niddeċiedu flimkien mal-Kunsill".

Guy Verhostadt, kien aktar kategoriku u qal li issa s-servizz kien twaqqaf. "Ħallini nagħtik
parir. Ħalli lis-servizz diplomatiku jiżviluppa bħala istituzzjoni Komuntarja. Huwa biss meta
ġie applikat il-metodu Komunitarju li rnexxejna, bħalma ġara fis-suq komuni," qal Verhostadt
meta indirizza lil Ashton.

Roberto Gualtieri esprima sodisfazzjoni li l-EEAS se jkun qrib tal-metodu Komunitarju u se
jkun ikkontrollat demokratikament.

L-MEPs stqarrew li l-ftehim politiku li ntlaħaq f'Madrid dwar dan kien bidu tajjeb, għax
iggarantixxa li l-Parlament ikollu poteri politiċi u baġitarji. Waqt id-dibattitu ma' Ashton, xi
MEPs ikkritikaw il-pożizzjonijiet ambigwi li xi Stati Membri kien ħadu fir-rigward tas-Servizz. 

Catherine Ashton faħħret "il-mod kostruttiv li bih il-Parlament u n-negozjaturi tiegħu kienu
ħadmu biex isaħħu t-test għad-deċiżjoni dwar l-EEAS".

"Kellna ftehim tajjeb fuq il-mejda. Qed inqiegħed formalment għar-rekords ta' din il-laqgħa
iż-żewġ dikjarazzjonijiet dwar il-kontabilita' politika u l-organizzazzjoni bażika tas-servizz,"
qalet lill-MEPs. X'uħud esprimew dubji dwar il-valur elgali ta' dawn id-dikjarazzjonijiet li huma
parti mill-ftehim ta' Madrid.

Charles Tannock (ECR, UK) qal li Ashton kellha ċertu mertu għal dak li għamlet fil-battalja
mtawla dwar kif għandu jitwaqqaf is-servizz estern. "Il-Konservattivi Britanniċi lesti li jaħdmu
ma' dan is-servizz," qal, u żied li l-Membri Parlamentari nazzjonali se jkunu involuti fl-
iskrutinju tal-EEAS u l-missjonijiet ta' difiża tal-UE.

"Id-drittijiet tal-bniedem iddaħħlu sew fil-ftehim u nixtieq ninkoraġġixxi lir-Rappreżentant
Għoli sabiex tirrispetta l-ftehim ta' Madrid," qalet Heidi Hautala (Greens/EFA, FI), li hija l-
President tas-Sottokumitat Parlamentari dwar id-Drittijiet tal-Bniedem.

Matul id-dibattitu, bosta MEPs qajjmu l-mistoqsija dwar ir-rappreżentanza ġeografika fis-
servizz. Ashton qalet li hija kienet taqbel magħhom dwar din il-kwistjoni.

Kritika ta' pożizzjonijiet ambigwi ta' ċerti gvernijiet

"Ksibna riżultat tajjeb li l-istituzzjonijiet kollha jistgħu jappoġġjaw u jkunu kburin bih. Ngħid
dan minkejja r-rimarki magħmula mill-Prim Ministru Franċiż, Fillon li lbieraħ qal li s-Servizz
ma jistax imur lil hinn ċerti linji ħomor. Għandi ngħid lis-Sur Fillon: "Ġejt tard wisq! Dak li

għandna bżonn mhuwiex 'bataille d'arrière garde' [sic] iżda li nużaw is-Servizz," qal Guy
Verhofstadt, biex ifisser li f'dan l-istadju ma jistax ikun hemm moviment li jipprova jimblokka
kollox.

F'isem il-grupp S&D, l-MEP Awstrijak Hannes Swoboda qal: "Il-gvern Franċiż għandu jirtira l-
linji ħomor tiegħu għaliex fassalna abbozz tajjeb ħafna, li l-grupp tagħna jappoġġja bis-sħiħ."

Mario Mauro (EPP, IT) irrefera għall-"pożizzjonijiet ambigwi" ta' ċerti gvernijiet fuq l-EEAS,
waqt li kkritika ż-żjara attwali tal-Ministru tal-Affarijiet Barranin Spanjol, Miguel Angel
Moratinos, f'Kuba.

Il-gruppi GUE u EFD jikkritikaw il-ftehim ta' Madrid

Willy Meyer (GUE/NGL, ES) ħabbar li l-grupp tiegħu mhux se jivvuta favur ir-rapport għada,
billi qal li "huwa żball li nassoċċjaw l-EEAS ma' strutturi militari." Huwa esprima wkoll
xettiċiżmu dwar in-nuqqas ta' prominenza mogħtija lill-politika ta' żvilupp.

"Nemmen li permezz tat-Trattat ta' Liżbona, tar-rwol il-Baronessa Ashton, u s-Servizz
għall-Azzjoni Esterna, l-Unjoni Ewropea issa għandha l-erba' kriterji li teħtieġ, skont il-liġi
internazzjonali, biex tiddikjara ruħha stat nazzjon uniku - l-Istati Uniti tal-Ewropa - u li tista'
tagħmel dan mil-lum għal għada," qal David Campbell Bannerman (UK), f'isem il-grupp EFD.

Il-votazzjoni fil-plenarja fuq ir-rapport b'rabta ma' dan is-suġġett għandha ssir il-Ħamis 8 ta'
Lulju, f'nofsinhar.

Applikazzjoni vera ta' min iħallas l-iktar iħammeġ

• enerġija li tiġġedded, kundizzjonijiet estremi
• L-Ewropa għandha liġijiet iktar stretti minn dawk Amerikani

Wara l-tifqigħa tal-pjattaforma taż-żejt fil-Golf tal-Messiku, il-leġislaturi tal-Parlament
Ewropew qed jinkwetaw kif din tista' tolqot lill-Ewropa. Dan l-inċident sar l-agħar ġrajja fis-
seħħ fl-istorja tal-Istati Uniti u l-President Obama sejjaħlu "9/11 ambjentali". Huwa stimat
li sa 20, 000 bramel taż-żejt qed jaqgħu fil-baħar kuljum. Proprju għalhekk, kien hemm
skambji ta' opinjonijiet fil-Parlament it-Tlieta 22 ta' Ġunju. Tant iknwetati l-Membri talbu lill-
Kummissarju għall-enerġija  biex jindirizza l-Kamra fis-7 ta' Lulju fuq is-suġġett. Il-messaġġ
prinċipali tiegħu kien li jissuġġerixxi moratorju fuq id-drilling taż-żejt.

Dan l-inċident jimponi sfida teknoloġika minħabba li ż-żejt qed jippenetra sa  1,500 metri
taħt art-il baħar. L-inċident qed jissejjaħ l-agħar wieħed fl-istorja tal-Istati Uniti, wisq akbar
mill-inċident gravi ta' "Exxon-Valdez" fl-Alaska. Biex nagħtu idea ċara  lill-qarrej dan l-
inċident huwa ferm ikbar minn kull inċident li sar fl-Ewropa, bħall-"Amoco Cadiz" tal-1978
jew l-"Erika", it-tnejn fl-istess żona ħdejn Franza. 

L-Ewropa għandha liġijiet iktar stretti minn dawk Amerikani

Paul Magnette, Ministru Belġjan għall-Ambjent qal lill-Parlament li s-sitwazzjoni fl-Ewropa
differenti minn dik tal-Istati Uniti. Il-liġijiet fl-Ewropa iktar strett, jimponi li d-drilling isir il-
bogħod mill-kosta, li joperaw f'ibħra iktar baxxi. Sadattant huwa laqa' l-possibilità li l-Ewropa
tħares iktar mill-viċin biex "isaħħaħ il-pakkett leġislattiv tagħha."

Il-Kummissarju Ewropej Günther Oettinger qal li l-Kummissjoni Ewropea diġà qed tanaliżża
leġislazzjoni Ewropea minn naħa tas-sigurtà u responsabbiltà.

Punti ppreżentati mill-Kummissjoni

Il-ġimgħa d-dieħla, l-Kummissjoni ħabbret, li ser iżżomm laqgħat ma' kumpanijiet taż-
żej, mal-awtoritajiet superviżorja tal-Istati Membri u bl-intenzjoni li tissuġġerixxi moratorji
fuq drilling ġdid, speċjalment f'każi estremi, minħabba li "l-mument ma jiġġustifikax." Il-
Kummissjoni tispera li tkun tista' taħdem iktar mill-viċin mal-PE u tistieden b'mod speċjali l-
Kumitat għall-Industrija u għall-Ambjent biex iħarsu lejn x'joħroġ mill-laqgħa. Punti li ser jiġu
mqajma huma:

• tisħiq fuq inxjurans obbligatorja għal responsabbiltà għall-ambjent
• superviżjoni nazzjonali ser tibqa' iżda forsi idea tajba li jiddaħlu standars Ewropej u
awtorità superviżorja Ewropea.
• 

Min iħallas l-iktar iħammeġ

Maria Damanaki, Kummissarji għall-affarijiet marittimi u għas-sajd tgħid "l-Ewropa huwa l-
kuntinent marittimu per eċċellenza. Hemm bżonn li napplikaw kompletament il-prinċipju ta'
"min iħammeġ l-iktar iħallas."Also said now is the moment to question our dependency on
oil - and move towards renewables.

Diżastru li jista' jservi ta'  motivazzjoni

Skond Mr. Peter Liese (EPP, DE) dan jista' jservi ta' motivazzjoni biex inwaqqfu l-użu tal-
petrol u "nużaw l-opportunità biex ninvestu fl-enerġiji li jiġġeddu anki jekk għad hemm
diffikultajiet." Żied jgħid li hemm bżonn li wieħed jikkonsidra d-diffikultarjiet, iżda wieħed jara
biċ-ċar id-diżastri li jikkawża ż-żejt."

Inħarsu lejn x'hemm fl-Ewropa

Corinne Lepage (ALDE, FR) qabblet mal-punt tas-Sur Liese u semmiet li hemm bżonn li
wieħed jiċċekkja l-metodu ta' kif jingħataw il-liċenzji. Semmiet li hemm inqas u inqas żejt u
għalhekk wieħed imur ifittxu f'ambjenti iktar ħorox."

Is-sigurta mhijiex prijorità

Bart Staes (Ħodor, BE) stqarr li fl-opinjoni tal-kumpaniji is-sigurtà mhijiex element ta'
importanza. "Aħna ma nafux s'inhi s-sitwazzjoni fl-Ewropa." Semma li forsi hemm bżonn
inkabbru l-mandat tal-Aġenzija Marittima Ewropea għas-sigurtà għaliex din ġiet imwaqqfa
wara d-diżastri taż-żejt mit-tankers."

Enfasi fuq l-ekonomija hekk kif il-Belġju żżanżan il-
presidenza

• Presidenza għas-sitt xhjur li ġejjin
• Mhux l-ewwel darba li l-Belġju mexxa

L-MPE ffukaw fuq kwistjonjiet ekonomiċi waqt dibattitu dwar il-programm tal-Belġju
għas-6 xhur tal-presidenza tiegħu. Barra mir-regolazzjoni tas-settur finanzjajru u
sforzi biex jingħata spinta t-tkabbir ekonomiku, għadd ta' MPE enfasizzaw il-ħtieġa li
t-tkabbir jintuża fil-ġlieda kontra l-faqar u l-qgħad.

Huwa u jkellem is-sessjoni plenarja fis-7 ta' Lulju, il-Prim Ministru Belġjan Yves Leterme qal li
l-prijoritajiet ewlenin huma l-ekonomija, il-kwistjonijiet soċjali, l-ambjent u l-materji ġudizzjarji.
"L-Ewropa teħtieġ il-governanza ekonomika aktar minn qatt qabel," qal is-Sur Leterme. Il-
Belġju ħadet post Spanja fil-presidenza rotanti tal-UE fl-1 ta' Lulju.

L-ixprunar tat-tkabbir ekonomiku huwa "l-problema numru wieħed", skont Joseph Daul, il-
kap tal-partit PPE taċ-ċentru lemin, L-UE għalhekk għandha tkun minn ta' quddiem "fir-
regolazzjoni tas-settur finanzjarju".

Il-president tal-ALDE u ex Prim Ministru tal-Belġju Guy Verhofstadt qabel miegħu. "Tassew
jeħtiġilna naħdmu bis-serjetà fuq il-kriżi finanzjarja" f'ħames oqsma: 'stress test' tal-banek
u rikapitalizzazzjoni jekk ikun hemm bżonn, Patt ta' Stabbiltà aktar b'saħħtu, politika
ekonomika ta' vera, ir-regolazzjoni ta' xi prodotti finanzjarji u s-superviżjoni bankarja.
Jista' jkun li m'għandniex bżonn "aktar Ewropa" fis-sens ta' aktar flus mill-UE, imma għandna
bżonn aktar riformi, ewro stabbli u użu aħjar tar-riżorsi disponibbli, qal Derk Jan Eppink għall-
Grupp ECR. "Il-Ġermanja ma tistax tħallas hi għall-bqija tal-Ewropa."

"Innaqqsu d-diverġenza soċjali"

Il-kap tas-Soċjalisti, Martin Schulz, qal li s-settur bankarju jeħtieġ li jkun involut fil-ħlas
għall-konsegwenzi tal-kriżi, u sejjaħ biex ikun hemm "aktar regolazzjoni ħalli nnaqqsu d-
diverġenza soċjali fl-Ewropa".

Rebecca Harms tal-Ħodor qalet li, filwaqt li huwa importanti li terġa' tinbena l-kunfidenza fil-
kapaċità tal-UE biex taġixxi permezz tas-superviżjoni finanzjarja, jeħtieġ li l-Unjoni tmur lil
hinn mill-politika baġitarja u l-ekonomija biex tindirizza kwistjonijiet soċjali.

Patrick Le Hyaric tal-Grupp GUE/NGL laqa' l-miri dwar it-tkabbir sostenibbli, il-ġlieda kontra
l-faqar u l-protezzjoni tal-ambjent, imma qal li xejn ma jseħħ "jekk in-nies ma jkollhomx aktar
flus fil-but".
{}
Kwistjonijiet oħra

Nigel Farage tal-Grupp EFD ddubita dwar il-leġittimità tas-Sur Leterme bħala l-Prim Ministru
ta' gvern interim. "L-ironija straordinarja hija li, għas-sitt xhur li ġejjin, pajjiż li appik jinqasam
fi tnejn se jgħid hu x'għandhom jagħmlu s-26 Stat Membru l-oħra." Is-Sur Leterme wieġeb
"M'għandi l-ebda dubju li aħna kapaċi naqdu l-presidenza tagħna b'mod effiċjenti."

Il-prijoritajiet tal-Belġju
• l-istabbiliment mill-ġdid tat-tkabbir ekonomiku
• il-ġlieda kontra l-faqar u l-qgħad
• appoġġ għall-industrija, ir-riċerka u l-innovazzjoni
• impjiegi ħodor, is-samit ta' Cancun f'Diċembru
• l-immigrazzjoni, it-terroriżmu, il-ġustizzja, l-asil, ir-rikonoxximent reċiproku tas-sentenzi tal-qrati
• servizz diplomatiku funzjonali tal-UE - is-SEAE

Zapatero: "Ħdimna biex insaħħu l-preżenza tal-Ewropa
fid-dinja"

• Ħarsa lura lejn l-aħħar sitt xhur
• kritika lejn il-Presidenza

“Ħdimna biex insaħħu l-preżenza tal-Ewropa fid-dinja,” qal il-Prim Ministru Spanjol José Luis
Rodríguez Zapatero fis-6 ta’ Lulju waqt ħarsa lura fuq il-Presidenza rotanti Spanjola tal-UE.
Il-gruppi politiċi l-kbar esprimew is-sodisfazzjon ġenerali tagħhom – mhux nieqes mill-kritika
– dwar it-tmexxija Spanjola tul dawn l-aħħar sitt xhur, iżda l-kelliema tal-gruppi ż-żgħar kienu
kontra dan ir-rendikont.

“L-ekonomija, il-kriżi u r-rieda li jiġu stabbiliti politika ekonomika komuni u unjoni ekonomika
ikbar kienu l-għanijiet ewlenin tal-presidenza, u tul dan il-perjodi kellna riżultati notevoli,”
qal is-Sur Zapatero fil-plenarja fi Strasburgu. “Neħtieġu politika esterna li tkun dejjem iktar
konsolidata, b'iktar żoni komuni u iktar b’vuċi waħda għall-UE.”

Għall-PPE ċentru-lemini, Joseph Daul qabel li “għandna nagħtu lill-Ewropej l-opportunità li
jiżviluppaw it-tkabbir ekonomiku... irridu nagħtu messaġġ ta’ fiduċja għall-għaqda.”

Il-president tal-grupp soċjalist Martin Schulz laqa’ s-suċċess tal-presidenza fl-ilħiq ta' ftehim
dwar il-korp diplomatiku l-ġdid tal-UE, is-SEAE, il-ftehim Swift dwar il-qsim tad-data u dwar l-
iżvilupp lejn regolament dwar is-suq finanzjarju. “Dak li neħtieġu huma regoli internazzjonali
u nistgħu nibdew billi noħolquhom hawnhekk, fl-Ewropa.”
{}

L-ekonomija għadha l-kawża ta’ tħassib

Madankollu, għall-Ħodor, Daniel Cohn-Bendit qal, “Hawnhekk ħadd għadu ma ra l-progress
li qed issemmi”. Qal li, minkejja li jaqbel mal-aġenda tal-2020 għat-tkabbir, ma sar l-ebda
finanzjament għal dan il-għan. “Jekk ma nħaddmux l-ekonomija, l-ebda ħaġa li tgħid m’hu
se jkollha effett.”

“M’aħniex diżżappuntanti bil-Presidenza per se, iżda iktar bl-Istati Membri. Ilħaqna ftehim
dwar dispożizzjonijiet dwar il-kapital iżda mhux dwar ir-regolazzjoni ta’ hedge funds,” qal
Alexander Graf Lambsdorff għall-ALDE. Żied jgħid li s-superviżjoni fil-livell nazzjonali falliet,
u għalhekk “ma għandniex nostakolaw korp superviżorju tal-UE, minħabba li dawk li jħallsu
t-taxxa mhumiex se jerġgħu jsalvaw lill-banek.”

Dehret il-kritika wkoll f’Timothy Kirkhope, għall-grupp ECR. “Il-Presidenza Spanjola kienet
prattikament inviżibbli...b’defiċit kbir u pjan ta’ riforma fjakk għall-ekonomija tagħhom stess,
ma kinux f’pożizzjoni li jmexxu l-Ewropa jew li jagħtu eżempju.”, filwaqt li Willy Meyer f’isem
il-GUE/NGL ikkummenta, “jekk ma nbiddlux il-politika ekonomika tagħna, kull Presidenza
rotanti tal-Kunsill se tfalli."

Marta Andreasen għall-EFD qajmet il-problemi tar-residenti Brittaniċi ġo Spanja li jħabbtu
wiċċhom mat-twaqqigħ u l-konfiska ta’ djarhom minħabba allegazzjonijiet ta’ abbuż mir-
regolamenti ta’ ppjanar.

Kisbiet
• regolament finanzjarju
• għajnuna għall-Greċja
• l-istrateġija għall-2020 dwar it-tkabbir u l-impjiegi
• ftehim politiku dwar is-SEAE
• ftehimiet ewlenin mal-Istati Uniti dwar SWIFT, Sema miftuħ

Is-Servizz Diplomatiku tal-UE: Il-Parlament Ewropew
japprova l-ftehim ta' Madrid

• mill-inqas 60% ta' l-istaff mill-UE
• l-EEAS jgħin lir-rappreżentant Għoli fit-twettiq tal-politika esterna tal-UE

Ġimgħatejn wara li ntlaħaq il-ftehim f'Madrid dwar is-Servizz Ewropew għall-Azzjoni Esterna
(EEAS), il-Parlament Ewropew approva numru ta' rakkomandazzjonijiet u metodi ta' ħidma
kif imnizzla fir-rapport tal-MEP Elmar Brok (EPP, DE). Is-servizz diplomatiku l-ġdid tal-Unjoni
Ewropea huwa innovazzjoni importanti tat-Trattat ta' Liżbona.
Għalkem il-Parlament kien biss ikkonsultat formalment dwar l-organizzazzjoni tal-EEAS u
dwar kif din se taħdem, l-MEPs innegozjaw tibdil sostanzjali fil-proposta oriġinali li għamlet
f'Marzu r-Rappreżentant Għoli tal-UE Catherine Ashton. B'riżultat ta' dan, se tissaħħaħ
l-identita' Komunitarja tas-servizz. Barra minn hekk, skont in-negozjaturi tal-Parlament
Ewropew Elmar Brok (EPP, DE), Guy Verhofstadt (ALDE, BE) u Roberto Gualtieri (S&D,
IT), ingħataw garanziji li s-servizz se jkollu kontabilita' politika u baġitarja lejn il-Parlament.

Il-Parlament talab lill-Kunsill biex jinfurmah jekk ikollu l-ħsieb li jitbiegħed mir-riżoluzzjoni
adottata mill-MEPs illum b'549 vot favur, 78 kontra u 17-il astensjoni. Talbu wkoll li jerġa'
jikkonsultah jekk ikun biħsiebu jemenda l-proposta tar-Rappreżentant Għoli.

L-EEAS se jgħin lir-Rappreżentant Għoli fit-twettiq tal-politika esterna tal-UE u sabiex
tkun assikurata konsistenza fl-azzjoni esterna. Ir-Rappreżentant Għoli hija wkoll il-Viċi
President tal-Kummissjoni u l-President tal-Kunsill għall-Affarijiet Barranin.

Sostituzzjoni

Fil-bidu, l-MEPs opponew proposta sabiex nies fis-servizz ċivili, bħas-segretarju eżekuttiv
ġenerali, ikunu jistgħu jindirizzaw lill-Parlament fin-nuqqas ta' Lady Ashton. F'dan il-każ,
l-MEPs eżiġew li meta r-Rappreżentant Għoli ma tkunx tista' tkun preżenti hi stess biex
tindirizza lill-Parlament, flokha jistgħu jagħmlu dan l-Kummissarji għat-tkabbir, l-iżvilupp
jew l-għajnuna umanitarja. Inkella, jista' jkun il-ministru tal-affarjiet barrranin tal-pajjiż
li għandu l-Presidenza tal-UE li jindirizza lill-Parlament fuq materji ta' Politika Komuni
Barranija u ta' Sigurta'.

Koperazzjoni esterna

Kontroll fuq il-programmi tal-UE dwar koperazzjoni esterna (politika ta' żvilupp u politika
tal-viċinat) se jibqgħu responsabbilta' tal-Kummissjoni, għall-kuntrarju tal-proposta originali
li saret minn Lady Ashton u li kienet se tagħti iktar poter lill-EEAS.
Proposti biex tinbidel il-politika ta' żvilupp, (Fond Ewropew għall-Iżvilupp u l-Istrument
għall-Koperazzjoni fl-Iżvilupp), se jiġu pprepaprati mill- EEAS u l-Kummissjoni flimkien,
taħt ir-responsabbilta' tal-Kummissjoni, imbagħad b'sottomissjoni konġunta għal deċiżjoni
tal-Kummissjoni.

EEAS: mill-inqas 60% jrid ikun staff tal-UE  

L-MEPs ingħataw wegħda li mill-inqas 60% tal-istaff tal- EEAS ikun magħmul minn uffiċjali
permanenti tal-UE. Dan jiggarantixxi li s-servizz diplomatiku jkollu identita' Komunitarja.
Uffiċjali mis-servizzi diplomatiċi nazzjonali - li se jimlew terz tal-postijiet fl-istaff tas-servizz
estern sakemm jimtlew il-postijiet kollha - se jkunu impjegati bħala aġenti temporanji għal
tul ta' tmien snin bil-possibilita' li tingħatalhom estensjoni kuntrattwali ta' sentejn.

Ir-reklutaġġ se jkun ibbażat fuq il-mertu filwaqt li jkun assikurat bilanċ adekwat, kemm
f'sens ġeografiku kif ukoll fil-bilanċ bejn irġiel u nisa, jgħid ir-rapport ta' Brok. Miżuri biex
jitranġaw xi żbilanċi jistgħu jittieħdu meta ssir reviżjoni tas-servizz fl-2013. Dawn il-miżuri
jkunu eżatt bħal dawk li ttieħdu meta l-Istati Membri l-ġodda ngħaqdu mal-UE fl-2004.

Fl-1 ta' Jannar 2011, total ta' 1,525 mis-servizz ċivili tal-Kummissjoni u mis-Segretarjat
Ġenerali tal-Kunsill se jiġu trasferiti fi ħdan l-EEAS. Inħolqu wkoll 100 post ġdid. Rikors
għal esperti nazzjonali sekondati se jkun limitat u dawn mhux se jitqiesu bħala parti mill-
allokazzjoni  ta' staff mill-Istati Membri (dawn ta' l-aħħar se jammontaw għal terz mit-total).

Kwartieri

Il-kwartieri tal-EEAS se jkunu fi Brussell u se jkunu magħmula minn amministrazzjoni
ċentrali u minn 136 ex-delegazzjoni tal-Kummissjoni.

L-amministrazzjoni ċentrali se tkun maqsuma f'direttorati ġenerali li jkun fihom sezzjonijiet
ġeografiċi li jkopru l-pajjiżi u r-reġjuni kollha tad-dinja, kif ukoll sezzjonijiet multilaterali.

Kontabilita' politika u baġitarja

Il-kontabilita' politika u baġitarja tas-Servizz lejn il-Parlament hija garantita u l-Parlament
għandu drittijiet sħaħ fuq il-kwittanza tal-baġit tas-servizz.

Il-baġit operazzjonali se jkun f'idejn il-Kummissjoni. Il-Parlament se jirċievi mingħand
il-Kummissjoni dokument li jindika b'mod ċar l-kontabilita' għall-partijiet dwar l-
azzjoni esterna fil-baġit tal-Kummissjoni, fosthom il-pjanijiet dwar kif se jitwaqqfu d-
delegazzjonijiet tal-UE, kif ukoll dwar l-ispiża tal-azzjoni esterna għal kull pajjiż u kull
missjoni. Il-baġit amministrattiv tal-EEAS se jkun f'sezzjoni ġdida X " Servizz Ewropew
għall-Azzjoni Esterna".

Ir-Rappreżentanti Speċjali tal-UE u l-Kapijiet tad-Delegazzjonijiet f'pajjiżi jew
organizzazzjonijiet li l-Parlament iqis li huma "ta' importanza strateġika", għandhom jidhru
quddiem il-Kumitat għall-Affarijiet Barranin qabel jieħdu posthom.

Ir-Rappreżentat Għoli għandha se tara wkoll x'inhuma l-opinjonijiet tal-Parlament dwar
għażliet importanti fejn tidħol il-Politika Komuni Barranija u ta' Sigurta'. Fl-istess ħin, MEPs
li jkollhom rwoli istituzzjonali jkollhom aċċess għal dokumenti kunfidenzjali.

Il-bureaus tal-Kumitat għall-Affarijiet Barranin u l-Kumitat tal-Baġits se jkollhom drittijiet ta'
skrutinju fuq missjonijiet ta' Politika Komuni Barranija u ta' Sigurta' li huma ffinanzjati mill-
baġit tal-UE.

L-MEPs ukoll esprimew ix-xewqa tagħhom għat-tisħiħ tar-relazzjonijiet mal-parlamenti
nazzjonali.

Organizzazzjoni Bażika

L-istqarrija dwar l-organizzazzjoni bażika tgħid li se jkun hemm struttura dwar id-drittjiet
tal-bniedem kemm fuq livell ta' kwartieri kif ukoll fid-delegazzjonijiet, u anke dipartiment
li jassisti lir-Rappreżentanti Għoli fir-relazzjonijiet mal-Parlament. Dwar l-immaniġjar tal-
kriżijiet u l-bini tal-paċi, l-istqarrija tgħid li l-istrutturi tas-CSDP se jkunu parti mill-EEAS.

Passi li jmiss

Bidliet fir-Regoli Finanzjarji, fir-Regoli tal-Istaff u fil-baġit 2010 li fuqhom il-Parlament
għandu poteri ta' deċiżjoni flimkien mal-Kunsill, se jiġu vvutati wara l-btajjel tas-sajf u wara
li l-Kunsill ikun adotta l-pożizzjoni tal-Parlament dwar it-tħaddim tas-servizz.

Xahar wara d-dħul fis-seħħ tad-deċiżjoni dwar l- EEAS, is-Sinjura Ashton għandha
tippreżenta lill-Kummissjoni stima dwar id-dħul u l-ispiża finanzjarja tal-EEAS, sabiex ikun
jista' jinkiteb abbozz li jemenda l-baġit.

Il-Parlament approva l-ftehim SWIFT II

• Il-ftehim ser jidħol fis-seħħ fl-1 ta' Awissu 2010
• rwol ġdid jingħata lill-EUROPOL

Il-Parlament Ewropew approva l-verżjoni l-ġdida tal-ftehim antiterroristiku dwar it-
trasferiment tad-dejta lejn l-Istati Uniti. Erba' xhur ilu, il-Parlament kien ċaħad il-ftehim
preċedenti, iżda minn dak iż-żmien 'l hawn l-MEPs innegozjaw ċerti salvagwardji u kisbu
l-possibilità li fis-sitt xhur li ġejjin l-Unjoni tibda taħdem fuq sistema sabiex 'il quddiem jiġi
evitat t-trasferiment ta' dejta mhux issortjata lejn l-Istati Uniti.
Ir-rakkomandazzjoni biex tiġi awtorizzata il-konklużjoni tal-ftehim SWIFT, abbozzata minn
Alexander Alvaro (ALDE, DE), ġiet adottata b'484 vot favur, 109 kontra u 12-il astensjoni.
Għaldaqstant, il-ftehim huwa mistenni li jidħol fis-seħħ fl-1 ta' Awissu.

"Fi Frar, il-Parlament ħareġ sinjal ċar ħafna. Għamilniha ċara li t-Trattat ta' Liżbona jagħtina
aktar possibilitajiet u aktar responsabbilitajiet," qal ir-rapporteur matul id-dibattitu li sar qabel
il-votazzjoni. "Matul in-negozjati il-Parlament kien kapaċi jassigura li ċertu titjib jiġi inkorporati
f'din il-ftehim," żied jgħid.

Ir-rapporteur enfasizza wkoll li l-ftehim ma jkoprix trasferimenti tad-dejta fl-Ewropa stess iżda
biss dawk li jikkonċernaw it-trasferimenti finanzjarji lejn pajjiżi terzi - fil-fatt, Artikolu 4 jeskludi
l-informazzjoni b'rabta maż-Żona Unika ta' Pagamenti bl-Ewro (SEPA).

Dan il-kompromess ġie appoġġat mill-gruppi EPP, S&D, ALDE u ECR. Il-gruppi tal-Ħodor,
GUE/NGL u parti mill-EFD kienu kontra. Żewġ opinjonijiet tal-minoranza ġew miżjuda bħala
anness għar-rapport (ara hawn taħt).

Tneħħija, fil-ġejjieni, tat-trasferimenti ta' ħafna dejta f'daqqa

Il-prinċipju ċentrali tal-ftehim kif rikjest mill-Parlament kienet l-eliminazzjoni, fil-ġejjieni, tat-
trasferimenti ta' ħafna dejta f'daqqa. Il-Membri rnexxilhom jiksbu ftehim fi żmien tnax-il xahar
tinbeda ħidma dwar it-twaqqif tal-ekwivalenti Ewropew għall-Programm tal-Istati Uniti għat-
Traċċar tal-Finanzjament għat-Terroriżmu (TFTP), li għandu jtemm it-trasferiment ta' dejta
bankarja mhux individwalizzata. B'hekk l-Ewropa jkollha struttura permanenti biex tanalizza
l-informazzjoni fuq il-post u mbagħad tgħaddi biss l-informazzjoni bi traċċa terroristika
preċiża.

Rwol ġdid għall-Europol

Ħaġa ġdida oħra fil-ftehim hija li dan jagħti s-setgħa lill-Europol li twaqqaf it-trasferimenti
dejta lill-Istati Uniti. Din l-Aġenzija, ibbażata fl-Aja, se jkollha tiċċekkja li kull talba għal
trasferiment tad-dejta mit-Teżor Amerikan hija ġġustifikata mill-ħtiġijiet għall-ġlieda kontra t-
terroriżmu u li l-volum ta' dejta mitluba hija tkun żgħira kemm jista' jkun.

Rappreżentant tal-UE fl-Istati Uniti biex jissorvelja l-ipproċessar tad-dejta

Il-verżjoni l-ġdida tal-ftehim tgħid ukoll li l-użu ta' dejta mill-Amerikani, li għandu jkun
esklussivament għal skopijiet antiterroristiċi, għandu jkun sorveljat minn grupp ta' spetturi
indipendenti, inkluż rappreżentant tal-UE maħtur mill-Kummissjoni Ewropea u mill-
Parlament Ewropew. Din il-persuna ser ikollha l-possibilità li titlob ġustifikazzjoni qabel
kwalunkwe użu ta' dejta u li twaqqaf kwalunkwe tiftix li tqis illeġittimu.

Il-ftehim jipprojbixxi li t-TFTP tal-Istati Uniti jagħmel data mining jew kwalumkwe tip ieħor ta'
pprofilar algoritmetiku jew awtomatizzat jew iffiltrar fil-kompjuters. Kwalunkwe tiftix tad-dejta
tas-SWIFT se jkollha tkun ibbażata fuq informazzjoni eżistenti li turi li s-suġġett tat-tfittxija
għandu rabta mat-terroriżmu jew l-iffinanzjar tat-terroriżmu.

Dritt ta' rimedju għaċ-ċittadini Ewropej

Fi Frar li għadda, l-MEPs talbu li kull proposti ġodda jiggarantixxu liċ-ċittadini Ewropej l-
istess proċeduri ta' rimedju ġudizzjali bħal dawk li japplikaw għad-dejta miżmuma fit-territorju
tal-Unjoni Ewropea. Il-proposta l-ġdida tgħid l-liġi tal-Istati Uniti għandha tipprovdi d-dritt ta'
rimedju, irrispettivament min-nazzjonalità.

Żamma u tħassir ta' dejta

Dejta estratta tista tkun miżmuma biss għat-tul tal-proċeduri u l-investigazzjonijiet speċifiċi li
tkun qed tiġi użata għalihom. Kull sena, it-Teżor Amerikan għandu tara x'dejta ma tkunx ġiet
estratta u għaldaqstant ma tkunx ġiet individwalizzata għal skopijiet ta' kontra t-terroriżmu,
u tħassarha. Din id-dejta trid titħassar mhux iktar tard minn ħames snin wara.

Matul id-dibattitu li sar qabel il-votazzjoni, Simon Busuttil (EPP, MT) qal:

"Jien ċittadin li nosservaw il-liġi u rrid li s-sigurtà tiegħi tiġi protetta mingħajr indħil eċċessiv
fil-privatezza tiegħi. Iżda, bl-istess mod, nixtieq li l-privatezza tiegħi tiġi rispettata, mingħajr
ma dan ikun għad-detriment tas-sigurtà tiegħi.

"Permezz ta' dan il-ftehim għamilna eżatt dan. Urejna li l-privatezza u s-sigurtà
m'għandhomx bżonn li jitqiegħdu f'pożizzjoni li jmorru kontra xulxin. Urejna li jista' jkollna
t-tnejn. Urejna li nistgħu insibu bilanċ ġust. Din mhix logħba fejn jekk wieħed jirbaħ, l-
ieħor bilfors għandu jitlef. Nemmen li dan huwa eżatt it-tip ta' bilanċ li ċ-ċittadini tagħna,
li josservaw il-liġi, jistennew minna. Din hija r-raġuni għaliex għandna nappoġġjaw dan il-
ftehim u għandna nkunu kburin li nappoġġjaw dan il-ftehim, għaliex kellna rwol ewlieni fit-
tfassil tiegħu."

Żewġ opinjonijiet tal-minoranza miżjuda

L-ewwel opinjoni tal-minoranza, iffirmata minn sitt MEPs mill-Gruppi GUE/NGL u tal-Ħodor
tjgħid li l-ftehim bejn l-UE u l-Istati Uniti dwar it-TFTP "ma jagħtix il-garanziji mitluba
mill-Parlament Ewropew fir-riżoluzzjonijiet preċedenti tiegħu", b'mod partikolari dwar it-
trasferiment ta' ħafna dejta f'daqqa. Barra minn hekk, "ir-rwol ta' superviżjoni tal-Europol
mhux ċar u se jimplika modifika tal-mandat tiegħu ... l-Europol mhux awtorità ġudizzjarja."
Din l-opinjoni tal-minoranza tkompli tgħid li l-ftehim huwa "ksur ċar tal-leġiżlazzjoni tal-
UE dwar il-protezzjoni tad-dejta... Il-perjodu taż-żamma tad-dejta huwa twil wisq... Id-
dispożizzjonijiet dwar id-drittijiet tas-suġġetti tad-dejta, b'mod partikolari fir-rigward tad-
drittijiet għal rimedju, mhux kollha jissodisfaw il-kriterji Ewropej."

It-tieni opinjoni tal-minoranza, iffirmata minn Gerard Batten (EFD, UK), tgħid li l-leġiżlazzjoni
proposta hija "demokratikament illeġittima". Barra minn hekk, l-MEP huwa tal-fehma li "l-
abbozz tal-ftehim sar disponibbli biss fis-27 ta' Mejju għal numru limitat ta' MEPs " u "din id-
data finanzjarja kunfidenzjali u privata tappartjeni lill-individwu u mhux lill-Unjoni Ewropea
jew lill-Parlament."

Passi li jmiss

Il-ftehim huwa mistenni li jidħol fis-seħħ fl-1 ta' Awissu, huwa validu għal ħames snin u
jista' jiġġedded, sena wara l-oħra. L-Ewropej u l-Amerikani għandhom flimkien jivvalutaw il-
funzjonament tas-salvagwardji u tas-sistemi ta' kontroll tal-ftehim, l-aktar tard fi żmien sitt
xhur mid-dħul fis-seħħ tiegħu. Fix-xhur li ġejjin, il-Kummissjoni għandha tibda l-ħidma fuq il-
ħolqien tat-TFTP Ewropea u għandha toħroġ rapport ta' progress fi żmien tliet snin.


